
Abstrak

Penyesuaian semasa berlakunya transisi institusi merupakan satu proses unik yang 
menunjukkan keselesaan dan penerimaan terhadap perubahan yang dialami. Kajian 
berbentuk kuantitatif ini dilakukan bertujuan mengkaji aspek penyesuaian dalam kalangan 
pelajar Program Persediaan Ijazah Sarjana Muda Perguruan (PPISMP) major pendidikan 
matematik di Institut Pendidikan Guru Malaysia (IPGM) dan seterusnya membina model 
pencapaian matematik. Teori transisi Schlossberg menjadi asas kepada kajian yang 
dilakukan. Instrumen kajian diadaptasi dan diubahsuai daripada Student Adaptation to 
College Questionnaire (SACQ) dan Orientasi Pembelajaran Matematik (OPM). Empat 
komponen penyesuaian (akademik, sosial, peribadi-emosi dan komitmen institusi) 
dan tiga komponen OPM (tabiat belajar, sikap pelajar dan kebimbangan matematik) 
menjadi tumpuan utama dalam kajian ini. Analisis data dilakukan secara deskriptif dan 
menggunakan pendekatan Model Persamaan Berstruktur Kuasa dua Terkecil Separa 
(MPB-KTS). Dapatan kajian menunjukkan, secara keseluruhannya penyesuaian pelajar 
berada pada tahap sederhana. Selepas satu semester, kajian juga menunjukkan bahawa 
pencapaian matematik pelajar turut dipengaruhi oleh tahap penyesuaian pelajar. Kajian 
dilakukan berjaya membina dan menilai model pencapaian matematik berasaskan MPB-
KTS yang memperlihatkan hubung kait secara secara signifikan antara penyesuaian, OPM 
dan pencapaian matematik. Jelas menunjukkan bahawa, selain daripada aspek kognitif 
pelajar, aspek penyesuaian dan OPM juga berhubung kait dengan pencapaian matematik.

Kata kunci   penyesuaian, pencapaian matematik, orientasi pembelajaran matematik dan 
Model Persamaan Berstruktur Kuasa Dua Terkecil Separa (MPB-KTS)

Abstracts

Adaptation during the instution transition period was a unique process that display 
comfortable and acceptence of the changes encountered. The purpose of this quantitative 
research was to investigate the adaption aspect among Bachelor Degree Preparatory Program 
(BDPP) students majoring in mathematics education in Malaysia Teacher's Education 
Institute and consequently to develop a mathematics' achievement model. The research 
instrument was adapted and modified from Student Adaptation to College Questionnaire 

(SACQ) and Mathematics Learning Orientation (MLO). The four components of 
adaptation (academic, social, self-emotional and institutional commitment) and three MLO 
components (study habit, student's attitude and mathematics anxiety) were the main focus 
of this study. The data were analyzed descriptively and Partial Least Squares Structural 
Equation Model (PLS-SEM) approach was utilized. The research finding showed that 
overall the student's adaptations were at moderate level. Furthermore, the finding also 
demonstrated that mathematics achievement was influenced by student's adaptation level. 
The research has successfully developed and evaluated mathematics achievement model 
based on PLS-SEM that showed significant relationships between adaptation, MLO and 
mathematics achievement. It was clearly shown that, beside student's cognitive aspects, 
adaptation aspects and MLO were also correlated to mathematics achievement.

Keywords   adaptation, mathematics achievement, mathematical learning orientation, 
Partial Least Squares Structural Equation Model (PLS-SEM)

PENGENALAN

Latar belakang kajian

Masalah dan kesan penyesuaian diri semasa proses transisi institusi dalam kalangan pelajar 
khususnya daripada sekolah menengah ke institusi pengajian sering dibincangkan dan 
sering mendapat perhatian serius (Feldt et al. 2011 & Klymchuk et al. 2011). Fasa transisi 
institusi di tahun pertama pengajian di institusi pengajian tinggi merupakan antara cabaran 
yang paling hebat dan memberi kesan kepada pelajar. Menurut Langenkamp (2011), transisi 
institusi boleh memberikan tekanan dan cabaran kepada kebanyakan pelajar baharu yang 
memasuki pusat pengajian tinggi. 

Apabila berlakunya transisi, langkah yang perlu di ambil untuk menjadi fasa ini dilalui 
dengan baik ialah cuba menyesuaikan diri dengan perubahan yang berlaku. Penyesuaian 
yang dapat dilakukan akan menjadikan fasa transisi yang dilalui memberikan impak yang 
positif atau sebaliknya dan meninggalkan pengalaman yang berguna untuk proses yang 
seterusnya. Proses penyesuaian bermaksud sejauh mana pelajar dapat menerima kekangan 
atau cabaran yang dihadapi (Feldt et al., 2011) apabila berada dalam suasana yang berbeza. 
Banyak kajian telah dijalankan untuk mengenalpasti situasi sebenar yang dialami oleh 
pelajar di institusi pengajian tinggi tempatan apabila berlakunya transisi institusi antaranya 
Zuria Mahmud et al. (2004) dan Maria (2008). 

Pelbagai konsep dan teori telah digunakan sebagai asas tentang bagaimana untuk 
menghadapi dan menyesuaikan diri dalam fasa transisi (Gueudet, 2008) dan seterusnya 
membantu pelajar semasa berada di dalam fasa transisi institusi. Antara teori yang 
menjadikan penyesuaian sebagai proses yang penting dalam menghadapi transisi ialah 
teori transisi Schlossberg (1981). Teori transisi Schlossberg membahagikan proses transisi 
individu kepada 3 fasa iaitu ‘moving in’, ‘moving through’ dan ‘moving out’. Semasa berada 
pada fasa ‘moving in’, pelajar akan cuba menerima rutin, hubungan dan perkara-perkara 
baharu yang dialami. Seterusnya semasa berada pada fasa ‘moving through’ pelajar akan 
berasa masih lagi tercari-cari dan akan cuba menyesuaikan diri dengan perkara-perkara 
baharu. Sekiranya pelajar berasa selesa dengan perkara-perkara baharu yang dialami, 
fasa ‘moving through’ akan dilalui secara positif dan begitulah sebaliknya. Perubahan 
positif yang dilalui boleh digambarkan apabila mencapai kejayaan yang cemerlang dalam 

akademik. Pencapaian akademik telah menjadi fokus utama dalam sistem pendidikan 
di semua peringkat sehinggakan ukuran kejayaan sesebuah organisasi pendidikan juga 
adalah berdasarkan kepada pencapaian pelajar dalam bidang akademik. Penentu kepada 
pencapaian akademik seorang pelajar selalunya bergantung kepada kebolehan kognitif 
yang dimiliki (Fin et al., 2014). Kebolehan bukan kognitif yang dikenali sebagai kebolehan 
afektif kurang diberikan perhatian walaupun ianya boleh mempengaruhi kebolehan 
kognitif dalam matematik. Arsaythamby & Shamsuddin (2011) mendapati bahawa 
sikap, kebimbangan dan tabiat bertindak sebagai kebolehan afektif yang penting dalam 
pembelajaran matematik. Justeru apabila berlakunya transisi institusi, perubahan sikap 
yang berlaku di dalam diri pelajar yang boleh dikaitkan dengan domain afektif secara tidak 
langsung memberi kesan kepada pencapaian akademik pelajar.

Kebolehan afektif dilihat berupaya bertindak sebagai pencetus yang mendorong dan 
menggalakkan kebolehan kognitif (Arsaythamby & Shamsuddin, 2011) dalam meningkatkan 
pencapaian matematik. Menurut Arsaythamby (2010) dan Choudhury & Das (2012), sikap 
dan tabiat mempunyai hubungan positif yang signifikan terhadap pembelajaran matematik. 
Kajian juga menunjukkan kecemerlangan dalam matematik ditunjukkan oleh pelajar yang 
mempunyai sikap yang positif terhadap matematik dan tabiat belajar matematik yang 
sesuai. Ini menunjukkan dalam usaha meningkatkan pencapaian matematik, domain afektif 
merupakan faktor yang perlu dipertimbangkan sebelum menilai kebolehan kognitif (FLVS, 
2014). Untuk mengatasi kelemahan dan meningkatkan pencapaian dalam matematik, perlu 
diketahui terlebih dahulu kebolehan afektif dalam kalangan pelajar sebelum pengajaran 
dan pembelajaran dilaksanakan. Pelajar yang boleh menerima transisi institusi sebagai 
suatu yang positif akan mempunyai sikap dan tabiat yang positif. Rutin yang positif 
seperti mempunyai sikap dan tabiat yang baik boleh mempengaruhi pencapaian akademik 
seseorang pelajar. Sikap positif yang dimiliki dan seterusnya menjadi satu tabiat perlulah 
cuba dibekalkan walaupun berlakunya perubahan suasana pembelajaran dan persekitaran. 
Fasa transisi sewajarnya tidak memberikan satu beban kepada pelajar. Semasa berlakunya 
transisi institusi kadang kala pelajar akan dihantui dengan perasaan bimbang dan khuatir 
tidak dapat mencapai kejayaan seperti yang sepatutnya (Bowles et al., 2011). 

Kajian terhadap transisi pelajar yang dilakukan hanyalah sekadar melaporkan kajian 
kes yang telah dijalankan dan mencadangkan sejauh mana isu transisi institusi berbeza 
pada masa kini tanpa mengemukakan alternatif model yang sesuai (Clark & Lovric, 2008). 
Sewajarnya kajian lanjutan perlu dijalankan menggunakan teori transisi yang berbeza-
beza (Maria, 2008) dan perlu ada model yang boleh dijadikan panduan untuk menangani 
masalah ini. Dalam kontek pendidikan matematik pula, selain daripada matlamat untuk 
menyelesaikan masalah yang khusus, terdapat matlamat yang lebih global seperti pembinaan 
model tentang pengalaman pelajar dalam proses pembelajaran matematik (Nik Azis Nik 
Pa , 2008). Justeru, lanjutan daripada penyelidikan yang pernah dilakukan, maka perlu 
adanya penyelidikan tentang membina dan menilai model penyesuaian transisi matematik 
yang diharapkan dapat memperlihatkan hubung kait antara transisi dan pencapaian 
matematik dalam kalangan pelajar di institusi pengajian tinggi. Selain daripada itu, perlu 
dipertimbangkan juga sejauh manakah fasa transisi institusi berupaya mempengaruhi 
Orientasi Pembelajaran Matematik (OPM) pelajar. Ini adalah kerana menurut Arsaythamby 
(2010), kebolehan bukan kognitif diukur dari segi afektif pelajar melalui OPM.

Tujuan

Walaupun fasa transisi selalu dipandang sebagai suatu yang mendatangkan masalah, namun 
sebenarnya proses yang dilalui memberi kesan kepada kebolehan afektif yang amat berguna 
dalam proses perkembangan diri sebagai seorang pelajar dan seterusnya meningkatkan 
pencapaian akademik (D’Souza & Wood, 2003). Namun kajian seperti ini masih belum 
pernah dijalankan di peringkat Institut Pendidikan Guru Malaysia (IPGM). Sejajar dengan 
anjakan keempat dalam Pelan Pembangunan Pendidikan 2013-2025 yang mahu menjadikan 
profesion perguruan sebagai profesion berprestij dan terpilih di samping melahirkan bakal 
guru yang cemerlang akademik, maka isu transisi institusi tidak boleh dipandang mudah 
kerana ia boleh menjadi fasa kritikal bagi seorang pelajar dan mempengaruhi pencapaian 
akademik. Kajian ini bertujuan membina dan menilai model pencapaian matematik 
berasaskan penyesuaian institusi dan OPM dalam kalangan pelajar Program Persediaan 
Ijazah Sarjana Muda Perguruan (PPISMP) major pendidikan matematik di IPGM. Model 
yang dibina akan memaparkan hubungan secara serentak antara penyesuaian institusi, 
OPM dan pencapaian matematik pelajar IPGM.

KAEDAH

Reka bentuk dan sampel kajian

Dalam kajian ini pendekatan kuantitatif digunakan. Data kajian diperolehi melalui tinjauan 
secara kajian rentas dengan menggunakan instrumen soalselidik dan juga daripada 
markah peperiksaan semester pelajar. Populasi kajian terdiri daripada pelajar PPISMP 
major pendidikan matematik di IPGM untuk satu sesi sahaja. Merujuk kepada Bahagian 
Pendidikan Guru Kementerian Pelajaran Malaysia, bilangan calon guru pelatih ambilan Jun 
2013 bagi pendidikan matematik adalah seramai 116 orang. Sampel kajian yang bertaburan 
di enam daripada 27 buah IPGM di seluruh Malaysia dipilih secara rawak mudah. 

Instrumen kajian

Instrumen kajian yang digunakan adalah berbentuk soal selidik yang terdiri daripada tiga 
bahagian iaitu Bahagian A (Maklumat Demografi), Bahagian B (Penyesuaian Pelajar) 
dan Bahagian C (Kebolehan Afektif). Untuk mengkaji tahap penyesuaian pelajar, item 
soal selidik diadaptasi daripada terjemahan Student Adaptation to college Questionnaire 
(SACQ) oleh Baker & Siryk (1986, 1999). SACQ merupakan suatu alat ukur berbentuk 
skala penilaian kendiri yang mengukur persepsi pelajar tentang kemampuan mereka 
menyesuaikan diri dengan suasana universiti dan sejauh mana mereka mampu memenuhi 
tuntutan yang diperlukan di universiti. Skor keseluruhan SACQ yang mempunyai 67 
item dan menggunakan skala likert 1 hingga 9 yang digunakan disusun daripada tahap 
penyesuaian terendah iaitu ‘tidak berkait rapat dengan saya’ kepada tahap penyesuaian 
tertinggi iaitu ‘berkait rapat dengan saya’. Bagi komponen kebolehan afektif pula, item 
soal selidik diadaptasi daripada Arsaythamby (2010). 

Prosidur pengumpulan data

Instrumen kajian ditadbir semasa pelajar berada di semester pertama iaitu sebelum mereka 
menduduki peperiksaan akhir semester pertama. Pengumpulan data dilakukan secara 
bersemuka antara penyelidik dan responden kajian. Responden kajian diberi masa selama 
20 minit untuk menjawab soal selidik yang diedarkan. Bagi tujuan kajian, nama dan 
maklumat peribadi responden kajian akan dirahsiakan. Responden kajian juga diberikan 
taklimat tentang tujuan kajian serta prosidur kajian.

Analisis data

Statistik deskriptif digunakan untuk menerangkan ciri-ciri sampel serta pembolehubah yang 
digunakan dalam kajian. Seterusnya hubungan antara pencapaian matematik, kebolehan 
afektif dan OPM dianalisis melalui pemodelan berstruktur dengan menggunakan kaedah 
Kuasa Dua Terkecil Separa (KTS). Kaedah KTS dipilih kerana tidak memerlukan data 
besar dan melibatkan konstruk-konstruk formatif dan reflektif. KTS juga tidak memerlukan 
andaian data bertaburan secara normal apabila menganggar parameter model (Chin & 
Newsted, 1999; Ringle et al., 2005). Model berstruktur KTS dibangunkan dalam dua 
peringkat. Dalam peringkat pertama, analisis kebolehpercayaan dan kesahan pembeza 
konstruk dijalankan bagi menguji model pengukuran. Manakala dalam peringkat kedua, 
model berstruktur diuji dengan menganggar dan menentukan kesignifikanan lintasan 
antara konstruk. 

Penilaian model

Bagi penilaian terhadap model pengukuran dan model berstruktur, terdapat beberapa kriteria 
yang harus dipatuhi. Seperti yang disarankan oleh Hair et al. (2013), model pengukuran 
reflektif dinilai berdasarkan Kebolehpercayaan Gubahan (KG), Kebolehpercayaan Penunjuk 
(KI) dan Kesahan Pembeza (KP) berdasarkan Purata Varians Terekstrak (PVT). Model 
pengukuran formatif pula dinilai berdasarkan kesignifikanan bebanan, kesignifikanan 
pemberat pembolehubah penunjuk, iaitu melalui analisis jangkuk dan kolinearan di antara 
item. Manakala model berstruktur dinilai berdasarkan Pekali Penentuan (R2), Ramalan 
Kesesuaian (Q2) dan Kesiginifikanan Pekali Lintasan.

DAPATAN

Sampel kajian terdiri daripada 35 orang lelaki dan 60 orang perempuan. Dari segi 
komposisi kaum, seramai 16 orang adalah Melayu, 46 orang Cina, 22 orang India dan 11 
orang lain-lain. Dapatan kajian menunjukkan sampel kajian terdiri daripada para pelajar 
yang cemerlang semasa SPM 2012. Didapati 53.7% daripada sampel memperolehi 9A dan 
ke atas semasa SPM 2012 iaitu 12 orang memperolehi 11A, 19 orang memperolehi 10A 
dan 20 orang memperolehi 9A. Selebihnya iaitu 46.3% terdiri daripada pelajar-pelajar 
yang telah mendapat sekurang-kurangnya 5A iaitu 19 orang memperolehi 8A, 18 orang 
memeperolehi 7A, 6 orang memperolehi 6A dan seorang memperolehi 5A.

Model berstruktur

Rajah 1 menunjukkan model berstruktur yang dibina melalui MPB-KTS. Model kajian 
yang dibina terdiri daripada model pengukuran dan model berstruktur. Pada asalnya empat 
komponen penyesuaian merupakan konstruk pendam peringkat kedua. Namun, disebabkan 
kajian yang dilakukan bertujuan untuk menilai komponen penyesuaian, maka pengujian 
yang seterusnya hanya menggunakan skor pembolehubah-pembolehubah pendam peringkat 
pertama sebagai item pengukuran. Rajah 1 menunjukkan OPM berkait terus dan memberi 
impak yang signifikan terhadap pencapaian matematik. Konstruk penyesuaian pelajar juga 
memberi impak yang signifikan terhadap pencapaian matematik. Begitu juga hubung kait 
antara konstruk penyesuaian dengan pencapaian matematik ditunjukkan melalui OPM. 

Rajah 1   Model berstruktur pencapaian matematik berdasarkan OPM dan penyesuaian organisasi 

Penilaian pembolehubah penunjuk

Jadual 1 menunjukkan nilai bebanan bagi pembolehubah penunjuk yang digunakan. Jelas 
menunjukkan nilai bebanan bagi pembolehubah penunjuk yang mewakili pembolehubah 
pendam melebihi 0.4 sebagaimana yang dicadangkan oleh Hair et al. (2013). 

Penilaian model pengukuran reflektif

Jadual 2 memaparkan nilai KG bagi semua konstruk pendam melebihi 0.7 seperti yang 
disarankan oleh Pallant (2005). Penilaian KP adalah dengan membandingan nilai PKD 

bagi PVT dengan nilai korelasi antara pembolehubah pendam. Nilai pepenjuru pada 
Jadual 2 menunjukkan nilai PKD bagi PVT. Didapati bahawa nilai nilai PKD bagi PVT 
melebihi nilai korelasi antara pembolehubah pendam. Sebagai contoh, nilai PKD bagi 
PVT Pencapaian matematik iaitu 0.906 lebih tinggi jika dibandingkan nilai korelasi antara 
Pencapaian matematik dengan konstruk yang lain (0.535, 0.265, 0.433, 0.349, 0.214, 
0.207, 0.328, 0.493 dan 0.456). 

Penilaian model pengukuran formatif

Jadual 3 menunjukkan bahawa kesemua nilai t pemberat dan bebanan bagi pembolehubah 
penunjuk formatif adalah signifikan. Manakala kesemua nilai Faktor Inflasi Varians (FIV) 
kurang daripada 5, seperti yang disyaratkan bagi penerimaan pembolehubah penunjuk 
untuk model pengukuran formatif. 

Jadual 3   Pemberat,bebanan dan nilai t pembolehubah penunjuk formatif
Pembolehubah
penunjuk formatif Pemberat Nilai t 

pemberat Bebanan Nilai t 
bebanan

FIV

Aka Apl 0.354 3.666 0.836 17.836 2.404

Aka Mot 0.350 4.847 0.774 14.409 1.721

Aka Pkem 0.246 2.457 0.823 15.173 3.140

Aka Sktr 0.312 4.622 0.741 10.265 1.829

Emo Fiz 0.266 3.353 0.768 12.503 2.203

Emo Psi 0.814 12.606 0.978 68.446 4.147

Kom Am 0.418 2.408 0.870 11.264 2.220

Kom IPGM 0.669 4.005 0.951 17.682 2.799

Sos Ind 0.615 7.083 0.920 34.897 2.753

Sos Nost 0.312 4.338 0.718 13.367 1.676

Sos Umum 0.263 2.487 0.799 10.811 2.328

Penilaian model berstruktur

Bagi menilai model berstruktur, analisis cangkuk digunakan. Jadual 4 menunjukkan hasil 
analisis cangkuk dengan nilai statistik t. Dalam kajian ini, analisis dijalankan pada aras 
signifikan 1% iaitu hubungan adalah signifikan pada nilai t >2.58 dan hipotesis ditolak. 
Didapati ketiga-tiga hipotesis ditolak.

Jadual 4 juga menunjukkan nilai pekali lintasan dan nilai statistik t bagi setiap 
hubungan. Nilai pekali lintasan antara -1.0 dan +1.0 menggambarkan kekuatan hubungan 

antara konstruk yang dihipotesiskan. Berdasarkan nilai statistik t, terhadap hubungan yang 
signifikan antara penyesuaian dan OPM, penyesuaian dan pencapaian matematik dan OPM 
dan pencapaian matematik. 

Jadual 4   Ujian kesignifikanan pekali lintasan

Hipotesis Hubungan Pekali 
Lintasan

Nilai t Nilai R2
Keputusan
p<0.01 
(2.58)

H1 Penyesuaian ® Pencapaian 
matematik

0.340 35.522 Ditolak

H2 Penyesuaian ® OPM 0.707 12.524 0.500 Ditolak
H3 OPM ® Pencapaian 

matematik
0.216 2.801 0.266 Ditolak

Q2=0.633
H1: Tidak terdapat hubungan yang signifikan antara penyesuaian dan pencapaian matematik.
H2: Tidak terdapat hubungan yang signifikan antara penyesuaian dan OPM.
H3: Tidak terdapat hubungan yang signifikan antara OPM dan pencapaian matematik. 

Kebagusan padanan model 

Indeks penyuaian yang sering digunakan bagi menilai kebagusan padanan model yang 
dicadangkan oleh Tenenhaus et al. (2005) adalah Indeks Kebagusan Padanan (IKP). IKP 
dibangunkan bagi mengambil kira prestasi model berstruktur dan dan model pengukuran. 
IKP adalah min geometri bagi hasil darab min komunaliti dan min R2. Berdasarkan Jadual 5, 
min geometri bagi min komunaliti adalah 0.661 dan min R2 adalah 0.619, ini menghasilkan 
nilai IKP=0.640. Perbandingan adalah berdasarkan nilai asas iaitu 0.36 (Akter et al., 2011; 
Wetzels et al., 2009). Jika nilai IKP melebihi nilai asas, maka model yang dibangunkan 
boleh diterima. Ini bererti berdasarkan nilai IKP=0.640, model pencapaian matematik boleh 
diterima. Manakala nilai Q2=0.633 seperti yang dipaparkan dalam Jadual 4, bermaksud 
semakin hampir nilai Q2 dengan 1 maka semakin baik model yang dibangunkan.

Jadual 5   Nilai R2 dan komunaliti konstruk pendam
Konstruk pendam Komunaliti Nilai R2

Kebimbangan 0.507 0.665
Komitment institusi 0.831 0.493
Penyesuaian akademik 0.630 0.763
Penyesuaian emosi 0.773 0.777
Penyesuaian sosial 0.667 0.752
Sikap 0.520 0.617
Tabiat 0.526 0.621
Penyesuaian 0.678  
Pencapaian matematik 0.821 0.266
Min 0.661 0.619

PERBINCANGAN

Kajian ini perlu dilakukan untuk mengetahui tahap penyesuaian pelajar apabila berlakunya 
transisi institusi. Umum mengandaikan transisi institusi iaitu daripada sekolah ke institusi 
pengajian tinggi tidak akan memberikan masalah kepada pelajar. Ini disebabkan pelajar 
yang berjaya menyambungkan pelajaran ke institusi pengajian tinggi terdiri daripada pelajar 
yang cemerlang semasa di sekolah. Maka mereka diandaikan sudah boleh menyesuaikan 
diri dengan suasana akademik yang baharu. Sebaliknya tanpa disedari transisi yang berlaku 
ini sebenarnya boleh mempengaruhi aktiviti akademik pelajar. 

Dapatan kajian menunjukkan hampir 74% daripada responden kajian berada pada 
tahap penyesuaian yang sederhana walaupun selepas dua bulan berada di IPGM. Ini 
menunjukkan dalam tempoh dua bulan majoriti pelajar masih belum dapat menyesuaikan 
diri sepenuhnya dengan perubahan yang dialami. Selain itu didapati juga hampir 14% 
daripada responden kajian berada pada tahap penyesuaian yang rendah. Berdasarkan 
kepada dapatan kajian, interpretasi bagi tahap penyesuaian yang rendah berdasarkan 
(Baker & Siryk, 1999) menunjukkan bahawa responden kajian sebenarnya menghadapi 
beberapa masalah. Dapatan kajian ini adalah selari dengan dapatan kajian yang dilakukan 
oleh Maria (2008) yang mendapati 70% daripada 250 responden kajian berada pada tahap 
penyesuaian yang sederhana dan 26% berada pada tahap penyesuaian yang rendah.

Kajian yang dilakukan berjaya membangunkan model berstruktur transisi akademik 
yang memperlihatkan hubungan antara penyesuaian, OPM dan pencapaian matematik. 
Penilaian terhadap model pengukuran reflektif mendapati bahawa kesemua pembolehubah 
penunjuk yang masing-masing mewakili pembolehubah pendam pencapaian akademik, 
penyesuaian, OPM, sikap, kebimbangan dan tabiat dapat diterima berpandukan nilai-nilai 
KG, KI dan KP. Begitu juga penilaian terhadap model pengukuran formatif mendapati 
bahawa kesemua pembolehubah penunjuk yang masing-masing mewakili pembolehubah 
pendam penyesuaian akademik, penyesuaian emosi, komitmen institusi dan penyesuaian 
sosial dapat diterima berpandukan kesignifikanan bebanan, kesignifikanan pemberat 
pembolehubah penunjuk dan kolinearan. Manakala penilaian model berstruktur berdasarkan 
R2, Q2, kesiginifikanan pekali lintasan dan IKP menunjukkan model berstruktur dapat 
diterima.

Dalam kajian ini, didapati pencapaian matematik turut dipengaruhi oleh OPM. 
Pencapaian akademik khususnya matematik seringkali dikaitkan dengan tahap kognitif. 
Tahap kognitif yang dimiliki menjadi penentu kepada pencapaian matematik seseorang. 
Pelajar yang cemerlang matematik dikatakan mempunyai tahap kognitif yang baik kerana 
mampu melakukan pengiraan. Namun kajian yang dijalankan mendapati, selain daripada 
aspek kognitif, pencapaian matematik turut dipengaruhi oleh aspek bukan kognitif iaitu 
aspek afektif yang terkandung dalam komponen OPM.

KESIMPULAN

Dapatan kajian secara emperikal ini menguatkan hujah para sarjana dalam bidang psikologi 
dan pendidikan bahawa pencapaian matematik pelajar bukan sahaja dipengaruhi oleh 
kebolehan kognitif. malah pencapaian pelajar juga dipengaruhi oleh transisi institusi yang 
dijelmakan melalui kemahiran afektif. Ini telah dibuktikan dengan pembangunan model 

berstruktur yang memperlihatkan hubung kait antara pencapaian matematik, penyesuaian 
institusi dan OPM. Model berstruktur pencapaian matematik berasaskan penyesuaian 
institusi dan OPM yang dibangunkan adalah selari dengan teori transisi Schlossberg yang 
mendasari kajian ini. Dapatan kajian menyedarkan bahawa dalam proses pengajaran dan 
pembelajaran khususnya matematik, terdapat faktor-faktor luaran yang mempengaruhi 
pencapaian matematik di sesebuah institusi. Daripada dapatan kajian ini, jelas menunjukkan 
bahawa pelajar di institusi pengajian tinggi sebenarnya masih lagi belum dapat menerima 
perubahan yang berlaku apabila berada di tahun pertama. Masalah luaran seperti ini jika 
tidak diatasi pada peringkat awal dikhuatiri akan mengganggu pencapaian pelajar. Usaha 
kerajaan yang menghadkan pengambilan hanya dalam kalangan 30% yang terbaik dengan 
harapan untuk melahirkan bakal guru yang cemerlang mungkin tidak akan tercapai. 

